
Аграрлық университеттің әскери кафедрасы әскери-техникалық базасы мен студенттердің дайындық деңгейін көрсетті
АСТАНА. 3 қазан. ҚазАқпарат /Гүлмира Алякпарова/ - Бүгін Астанадағы С.Сейфуллин атындағы Қазақ агротехникалық университетінің әскери кафедрасы көпшілік назарына оқыту әскери-техникалық базасы мен студенттердің әскери дайындық деңгейін паш етті.

Қазақстан Тәуелсіздігінің 20 жылдығына және С.Сейфуллин атындағы ҚазАТУ-дың 55 жылдық мерейтойына арналған әскери-патриоттық іс-шараны алғы сөзбен Тәрбие жұмысы және әлеуметтік мәселелер жөніндегі проректор Александр Майер ашты.

Әскери кафедраның 322-т взводының студенттер құрамы әскери тәсілдер мен қарумен қимылдар жасау бойынша жоғары дайындықтарын көрсеткеннен кейін, алаңға Астанадағы №68665-ші әскери бөлімнің десантшілері шығып, жекпе-жек күрестің әдіс-тәсілдерін ұсынды. Одан кейін қонақтар кафедраның аудиторияларын аралады, әскери техникалармен, атыс қаруларымен және оқ-дәрілермен, брондалған автотехникалармен және оқытуға арналған қару-жарақтармен танысты.

«Біздің әскери кафедра солтүстік өңірде алғаш ашылғандардың бірі. Ол 1958 жылы құрылды. Осы уақытқа дейін 10 мыңнан астам студентті-запастағы әскери қызметкерлерді дайындады. Бүгінгі күні оқытуды 4 әскери-есептік мамандық бойынша жүргіземіз, алдағы уақытта олардың санын арттыру көзделіп отыр. Материалдық-техникалық базамыз толық қалыптасқан. Профессорлық-оқытушылық құрам 17 офицерден тұрады. Олардың арасында Ауғанстанда өздерінің интернационалдық борыштарын өтеп келгендер бар. Бір офицеріміз «Қызыл жұлдыз» орденіне ие. Жастарды патриоттық тәрбиелеу мақсатында университеттің әскери кафедрасына №36 және 25-ші орта мектептер бекітілді», - деп атап өтті журналистерге берген сұхбатында әскери кафедраның бастығы, подполковник Совет Әлжаппаров.

С.Сейфуллин атындағы ҚазАТУ-дың әскери кафедрасы бөлек орналасқан 4 қабатты ғимарат. 24 аудиториясы бар, оның 10-ы заманауи мультимедиялық құралдармен жабдықталған. Әскери-техникалық паркінде 12 оқыту автотехникасы, 6 «БМП-1» машинасы бар. Студенттердің әскери кафедрада оқу мерзімі 2,5 жыл. Соңғы екі жылда оқыту дайындықтары қаладағы әскери бөлімшеде өткізіледі. Яғни, кафедрада алынған теориялық білімдер практикамен бекітіледі. Оның соңы роталық-тактикалық оқулармен аяқталады. ҚР Қорғаныс министрлігі Әскери білім департаментінің ұдайы жіті бақылауындағы әскери кафедраның материалдық-техникалық қамсыздандырылуы университеттің міндетінде.

